გ ა ნ ა ც ხ ა დ ი
2024-2025 წლის საუკეთესო პრაქტიკის პროგრამაში მონაწილეობაზე
ქალაქ ქუთაისის მუნიციპალიტეტი

1. პრაქტიკის/ინიციატივის სათაური: 

	აპლიკაცია - გაძლიერებული რეალობა (AR) ქუთაისის არქიტექტურისთვის - ,,ფანტომემი: არაჩვეულებრივი გამოფენა“

2. თემატიკა:

	ხელოვნური ინტელექტის გამოყენებით ინოვაციური მუნიციპალური სერვისის/პრაქტიკის  დანერგვა; მუნიციპალური სერვისების ელექტრონული მოდულების საშუალებით მიწოდების მრავალფეროვნება; ციფრული სერვისების განვითრება;

3. პრაქტიკის/ინიციატივის ავტორი/ინიციატორი: 

· ა(ა)იპ ,,იმერეთის დანიშნულების ადგილის მართვის ორგანიზაცია“ (DMO იმერეთი).
·  ქალაქ ქუთაისის მუნიციპალიტეტის მერია.

4. მუნიციპალიტეტის ზოგადი მონაცემები: 

	ქუთაისი იმერეთის რეგიონის ადმინისტრაციული და ტურისტული ცენტრია, რომელიც აერთიანებს 12 მუნიციპალიტეტს. ქალაქის მოსახლეობის რიცხოვნობა ამჟამინდელი მდგომარეობით შეადგენს 125,6 ათას კაცს.

	ქუთაისი მსოფლიოს ერთ-ერთი უძველესი ქალაქია, რომლის საწყისებიც ანტიკურ სამყაროში გვხვდება - იყო კოლხეთის სამეფოს დედაქალაქი, რომელიც კაცობრიობის კულტურულ ისტორიაში ელინური მითოსიდან სამუდამოდაა ჩაბეჭდილი; პირდაპირ კავშირშია არგონავტიკის მონუმენტურ ეპოსთან როგორც ოქროს საწმისის ადგილსამყოფელი და შესაბამისად, სიუჟეტის ძირითადი მოქმედების განვითარების არეალი.

	ქუთაისი როგორც მთავარი ქალაქი დასავლეთ საქართველოში, მიიჩნეოდა კავკასიის დიდი რეგიონის კარიბჭედ. იყო მთავარი გზაგასაყარი, ისტორიული წერტილი ევროპული და აზიური კულტურის შერწყმისა, რამაც კულტურულ მრავალფეროვნებასთან ერთად ქალაქს არსებითი გეოპოლიტიკური როლი დაუმკვიდრა. ქალაქი - საქართველოს არსებობის განმავლობაში მიიჩნეოდა განათლების ცენტრად. კოლხეთის უმაღლესი რიტორიკული სკოლიდან დაწყებული და გელათის აკადემიით გაგრძელებული, ქუთაისი გახლდათ ქვეყნის ინტელექტუალური ბურჯი, ფილოსოფიისა და ენათმეცნიერების პირველწყარო საქართველოში. აქედან მოყოლებული, ყოველთვის, ქვეყნის დამოუკიდებელ თუ დაპყრობილ მდგომარეობაში ქალაქი რჩებოდა ინტელექტუალური საქმიანობის მთავარ მისამართად. ამის გამო, ქართველ ხელოვანთა, მოაზროვნეთა, მეცნიერთა, საზოგადო მოღვაწეთა ფაქტობრივი უმრავლესობა პირდაპირ კავშირშია ქუთაისთან და მათ ბიოგრაფიებში ქალაქს განმსაზღვრელი ადგილი უჭირავს.

	ქალაქი რეგიონში ყველაზე დახვეწილია სატრანსპორტო კავშირგაბმულობით. აქ არის გადაადგილების ოთხი ძირითადი საშუალებიდან სამი: საგზაო, სარკინიგზო, საჰაერო. ქუთაისის საერთაშორისო აეროპორტი ქვეყნის ერთ-ერთი მთავარი, აეროპორტია, რომელიც შიდა ფრენებსაც ახორციელებს.

	ისტორიული საგანმანათლებლო ცენტრის წოდების გარდა, ქუთაისი დღესაც არსებითი ქალაქია საქართველოს საგანმანათლებლო სივრცეში. აქაა სამი უნივერსიტეტი, მათ შორის ქუთაისის საერთაშორისო უნივერსიტეტი.

5. მუნიციპალიტეტის მახასიათებლები: 

	ქუთაისში ადგილობრივი თვითმმართველობა თითქმის 100 წელს ითვლის.  ქუთაისის მუნიციპალიტეტის მერია დაკომპლექტებულია მაღალი კვალიფიკაციის საჯარო მოხელეებით, რომელთა გადამზადება ხდება პერიოდულად, დაკავებული პოზიციების შესაბამისად.
	მუნიციპალიტეტის ბიუჯეტი ყოველწლიურად მნიშვნელოვნად იზრდება, პარალელურად, ქუთაისის მუნიციპალიტეტი, ყოველთვის მონაწილეობს საერთაშორისო პროგრამებში და მოპოვებული გრანტებით ახორციელებს ქალაქის განვითარებისთვის უმნიშვნელოვანეს პროექტებს.
	ქუთაისი არის მნიშვნელოვანი სატრანსპორტო კვანძი- აღმოსავლეთ და დასავლეთ საქართველოს დამაკავშირებელი რგოლი. იმავდროულად,  ქუთაისი  მდებარეობს ქვეყნის მთავარ მაგისტრალთან ახლოს, რომელიც თავის მხრივ, არის ევროპისა და აზიის სატრანზიტო მონაკვეთი.
	ქალაქიდან 14 კილომეტრში მდებარეობს დავით აღმაშენებლის სახელობის საერთაშორისო აეროპორტი, რომელსაც უდიდესი როლი ეკუთვნება ქუთაისის განვითარებაში. ყოველწლიურად მზარდი ტურისტული პოტენციალი ერთ-ერთი განმსაზღვრელი ფაქტორია ქალაქის როგორც საშუალოვადიანი, ასევე გრძელვადიანი განვითარების პროცესში
	ტურისტული სერვისების გაუმჯობესებისათვის შესაბამისი ციფრული პლატფორმის შექმნის აუცილებლობა განაპირობა ტურისტული სერვისების განვითარების საჭიროებამ, ტურისტულ სერვისებში ტექნოლოგიური გადაწყვეტების მზარდმა ტენდენციამ, ქალაქში კულტურული ტურიზმის რესურსების გამოყენების და ტურიზმის, როგორც ადგილობრივი ეკონომიკური დარგის განვითარების მნიშვნელობამ.

6. პრაქტიკის/ინიციატივის მოკლე აღწერა: 

	“ფანტომები: არაჩვეულებრივი გამოფენა” - გაძლიერებული რეალობის (Augmented Reality) ტექნოლოგიის ქუთაისის არქიტექტურაში დანერგვა. ესაა აპლიკაცია, სადაც ქალაქისათვის (თუნდაც, რეგიონალური) ღირსშესანიშნავი ისტორიულ-კულტურული, მაღალმხატვრული და სიმბოლური ელემენეტები მაღალტექნოლოგიურად ერწყმის ქალაქის ცენტრის ურბანულ ესთეტიკას და ქმნის ამ ტექნოლოგიის საქალაქო ურბანულ ტურისტულ ატრაქციად გადაქცევის პირველ საერთაშორისო პრეცენდენტს.

	ქუთაისის კულტურის ისტორიის მნიშვნელოვანი ნაწილი დაზიანებული ან არასრულად დოკუმენტირებულია, რის გამოც ადგილობრივებსა და ვიზიტორებს უჭირთ ქალაქის კულტურულ-ისტორიული მემკვიდრეობის სრულფასოვნად აღქმა. არსებული ვიზუალური მასალები ფრაგმენტულია, ხოლო ინფორმაციის მიწოდების მეთოდები – მოძველებული და შეზღუდული.

	წლების განმავლობაში კულტურულ-ისტორიული მემკვიდრეობის პოპულარიზაციის მცდელობები, ძირითადად, ეყრდნობოდა სტატიკურ ფოტო-დოკუმენტაციას, ბუკლეტებსა და ტრადიციულ გამოფენებს. ამ მეთოდებს არ ჰქონდათ სიახლეზე ორიენტირებული დინამიკა, ვერ ჰქმნიდნენ ემოციურ ჩართულობას და ვერ უზრუნველყოფდნენ უწყვეტ, ცოცხალ ურთიერთქმედებას სივრცესა და აუდიტორიას შორის. 
	აპლიკაცია - გაძლიერებული რეალობა (AR) ქუთაისის არქიტექტურისთვის - ,,ფანტომემი: არაჩვეულებრივი გამოფენა“ საშუალებას აძლევს მომხმარებელს რეალურ ურბანულ სივრცეში იხილოს ქუთაისის კულტურულ-ისტორიული 3D რეკონსტრუქციები, მისი დაკარგული დეტალები და „ფანტომური“ ვიზუალიზაციები.
	აღნიშნული აპლიკაციის მეშვეობით DMO - იმერეთმა უპასუხა გამოწვევას და მიიღო შედეგებიც: 
· კულტურულ-ისტორიული მემკვიდრეობის გაცოცხლება ინტერაქტიული ფორმით;
· ადგილობრივებისა და ტურისტების ჩართულობის ზრდა.
· ინოვაციური ტურისტული და საგანმანათლებლო პროდუქტის შექმნა, რომელიც ქალაქის იდენტობას თანამედროვე ტექნოლოგიებთან აკავშირებს, ასევე ამდიდრებს მოქმედი გიდებისთვისა და ტურისტული კომპანიების ტურისტული პაკეტების შეთავაზებებს.

საქართველოს სტატისტიკის ეროვნული სამსახურის სტატისტიკური მონაცემები: 

შიდა ტურიზმი: 
	იმერეთში შიდა ტურიზმი 2025 წლის პირველ და მეორე კვარტლის მონაცემებით 2024 წლის შესაბამის პერიოდთან შედარებით პოზიტიურ დინამიკას აჩვენებს. პირველი კვარტალი ფაქტობრივად უცვლელი სტაბილურობით გამოირჩეოდა, მცირე ზრდა შეინიშნებოდა დაახლოებით 0.6%, ხოლო მეორე კვარტალში ფიქსირდება აშკარა მატება.

უცხოელ ვიზიტორთა სტატისტიკა:
	2025 წლის პირველი სამი კვარტალის განმავლობაში იმერეთში ვიზიტორების რაოდენობამ 546,135 ადამიანი შეადგინა, რაც ქვეყნის საერთო ტურისტული ნაკადის 11 %-ს წარმოადგენს. გამომდინარე იქიდან, რომ მხოლოდ 2025 წლის პირველი სამი კვარტლის განმავლობაში იმერეთში დაფიქსირდა 546,135 სტუმარი, რეგიონმა უკვე გადააჭარბა 2024 წლის სრული წლის (407,377 ვიზიტორი) შედეგს დაახლოებით 34.1%-ით. ეს მონაცემები მიუთითებს მნიშვნევლოვან ზრდაზე რეგიონში.
	ქუთაისისთვის, ადგილობრივ ეკონომიკურ განვითარებაში ტურისტული სერვისების და ავიაციის ინდუსტრიის მნიშვნელობას ადასტურებს ქუთაისის საერთაშორისო აეროპორტის სტატისტიკა - 2025 წლის ოქტომბრის თვის მონაცემებით: 

· მიმართულებების, ქალაქების რაოდენობა: 33 
· ქვეყნების რაოდენობა: 20
· მგზავრების რაოდენობა (ჯამურად, 2012 წლის სექტემბრიდან 2024 წლის ოქტომბრის ჩათვლით): 7,554,170
· მგზავრების რაოდენობა (2025): 376,063
	ქუთაისის საერთაშორისო აეროპორტში მგზავრთა და რეისების რაოდენობის ზრდა ასახავს ავიაკომპანიების მარშრუტების გაფართოებას და რეგიონში საერთაშორისო ტურიზმის განვითარების დადებით დინამიკას. ეს ზრდა აჩვენებს, რომ აეროპორტი ეფექტურად უწყობს ხელს შემოსავლებისა და სატრანსპორტო ნაკადების მატებას როგორც შიდა, ისე საერთაშორისო დონეზე.
ზუსტი მონაცემები: 
1,407,819 მგზავრი  / +9.6% ზრდა                    4,141 რეისი / +8.2% ზრდა 

7.  განხორციელებული პრაქტიკის/კონკრეტული ინიციატივის დეტალური აღწერა:

პროექტის შინაარსი

	AR (Augmented Reality) უახლესი, განვითარებადი ტექნოლოგიაა, რომელიც სინამდვილეში ციფრული ინფორმაციის ჩაშენებას გულისხმობს. ბოლო დროა ტექნოლოგიისადმი ინტერესი იზრდება, გამოყენება მრავალმხრივი ხდება. ტურისტული თვალსაზრისით ხშირია გამოყენება ისტორიული ძეგლების ძველი სახის საჩვენებლად შესაფერის ადგილებზე,- ნახაზებისა და გამოსახულებითი მასალის მიხედვით პირვანდელ ფორმას აღდგენენ და თანამედროვე არქიტექტურაში ამატებენ.

	ზოგადად, ქუთაისის AR სატელეფონი აპლიკაცია (ფანტომები: არაჩვეულებრივი გამოფენა) კულტურულ-ტურისტული დანიშნულებისაა და აქვს ორი ნაწილი: სრულფასოვანი და ზედაპირული. აპლიკაციაში ჩაშენებულია მრავალფეროვანი სახელოვნებო-საცნობარო ობიექტები: 

· ვანის მუზეუმის არტეფაქტები - მათზე დაჭერისას სივრცეში გამოდის ინფოგრაფია, რომელზედაც განთავსებულია ის ტექსტი, რაც მუზეუმში გვხვდება. საგულისხმოა, რომ ამ ფიგურათა უმეტესობა მუზეუმში მინიატურული და დალუქულია, აპლიკაციაში კი ადამიანის ზომა აქვს და მათი დაწვრილმანებულად დათვალიერებაც შეიძლება.

· ცისფერყანწელთა ტაეპების ტიპოგრაფიები - ვხვდებით არქიტექტურაში კედლებზე გადადებულს.

· სივრცული ვიდეოები - განთავსების ადგილთან სიმბოლურად დაკავშირებული მასალა, კონკრეტულად: კადრი “ფეოლადან”, კადრი “არაჩვეულებრივი გამოფენიდან”, შრომის მემორიალის ძველი სახე საბჭოთა დოკუმენტური ფილმიდან, პირველი ქართული ფილიმი “აკაკის მოგზაურობა”; ქუთაისის საბაგიროს გახსნის საბჭოთა რეპორტაჟი; ელენე ახვლედიანისა და პეტრე ოცხელის მოკლე ვიდეო.

· კედლებზე გადადებული პეტრე ოცხელის პერსონაჟები.

· ქვაში ნაკვეთი მოლივლივე ტიპოგრაფიები - თითოეული მათგანი მოთავსებულია ქანდაკების ან ისტორიული ძეგლის თავზე და სიმბოლურ შინაარსს ატარებს.

· ტელევიზორები - გადის ისტორიულ-დოკუმენტური მასალები, მიახლოვებისას ხმის ინტენსივობა იზრდება.

· ფირსაკრავები - უკრავს ქუთაისურ მუსიკას, მიახლოვებისას ხმის ინტენსივობა იზრდება.

· მფრინავი სამგანზომილებიანი მოდელები - მოიცავს საჰაერო ბუშტებს, დირიჟაბლებსა და თვითმფრინავს. დირიჟაბლებზე გამოსახულია ისტორიული ქუთაისური კლუბების სახელი, ლოგო და დაარსების წელი.

· მოძრავი სამგანზომილებიანი მოდელები - მოიცავს კატას, კურდღელს, დინოზავრს.

· ზოგადი სიმბოლური სამგანზომილებიანი მოდელები - მოიცავს გალაკტიონის ხელნაწერებიან ვინტაჟურ საწერ მაგიდას,  მთვარეს გალაკტიონის მაგიდის თავზე, გიტარიანი მუსიკალური ქანდაკებასა და ა.შ.. საგულისხმოა, რომ გალაკტიონის მაგიდასთან მიახლოებისას, იქმნება ილუზია, რომ მთვარით განათებულ ნისლში შედიხარ.

· კინოსა და თეატრის აფიშები.

· ისტორიულ გაზეთთა საინფორმაციო სტენდები.

· ისტორიულ ფოტო-სტენდები - არის განსხვავებული ზომის, ფორმისა და ჩარჩოს მქონე, თან ახლავს სივრცეში გამოტანილი სათაურები.

· გამოჩენილ ისტორიულ პირთა პორტრეტთა მოლბერტები - ზეთის საღებავის სტილში, აგრესიული მონასმით შესრულებული გიგანტური პორტრეტები, ზედ გადაწერილი პიროვნების სახლითა და დაბადების თარიღით.

· “ოდისეა: საქუთაისოს” სარეკლამო აფიშები და სათამაშო კონსოლი (მხოლოდ თამაშის ტიზერის ნახვის შესაძლებლობაა).

· გაზეთ “კულტურა!”-ს გარეკანების სტენდები.

	აპლიკაციას სახელოვნებო-საცნობარო ნაწილის გარდა აქვს ჩაშენებული აუდიო გიდი. როდესაც ისტორიულ ძეგლს უახლოვდები, ეკრანზე გამოდის შეტყობინება და მიმართულების ისარი (რომელიც ძეგლისკენ მიგანიშნებს). თუკი ჩართვის ღილაკს დააჭერ, ხელოვნური ინტელექტის ან მსახიობის გახმოვანებულ საინფორმაციო ტექსტსაც მოისმენ. თხრობის განმავლობაში ჩართვის ღილაკის ადგილზე დაპაუზების ღილაკი,  Timeline Bar - ი და გათიშვის ღილაკია.

	დამატებით, აპლიკაციას ჩაშენებული აქვს ფოტოს გადაღების ფუნქციონალი, რომელიც მომხმარებელს საშუალებას აძლევს სასურველ AR ობიექტთან ფოტო გადაიღოს. ფოტოს აპლიკაციის ლოგო ედება და ავტომატურად ინახება ტელეფონში.

	ძირითადი ტექნიკური ინტერფეისი ეკრნაზე პლიუს ღილაკზე დაჭერისას გამოდის, რომელიც ძალიან ჰგავს სტანდარტული კამერის აპლიკაციას. ფოტოს გადაღების ღილაკის გარდა, აქიდან შესაძლებელია: აუდიო გიდის ფუნქციის ჩართვა-გათიშვა, ზონების ჩამონათვალზე გადასვლა, კამერის ფილტრის ცვლილება (მომხმარებელს თვითონ შეუძლია აირჩიოს როგორი იქნება AR გარემო, თუნდაც შავ-თეთრი) და აპლიკაციის მთავარ გვერდზე დაბრუნება.

	სრულფასოვანი ნაწილი მუშაობს მხოლოდ ქუთაისის ცენტრში 10 განსხვავებულ ადგილას (ზონაში). როდესას მომხმარებელი ამ ნაწილს აარჩევს, ტელეფონის ეკრანზე გამოვა ზონათა ჩამონათვალი ფოტოსურათებითა და სათაურით. თუკი მომხმარებელი რომელიმე მათგანში იმყოფება, დააჭერს დაწყებას. ტელეფონის ეკრანზე გამოვა ინსტრუქცია, რომ კამერა უნდა მიმოატარო, სივრცე დაათვალიერებინო. თუკი მომხმარებელი 10 - დან რომელიმე ზონაში მართლაც იმყოფება, აპლიკაცია ამოიცნობს და ზონისათვის გათვლილ, შესაფერის AR ობიექტებს განალაგებს. ზონიდან გასვლისას ეკრანზე გამოჩნდება შეტყობინება და ტაიმერი, რომ მომხმარებელი ადგილს ტოვებს. თუ ტაიმერით განსაზღვრულ დროში ზონაში დარჩენას არ გადაწყვეტს, კამერა გაითიშება და დავბრუნდებით 10 ზონის ჩამონათვალის გვერდზე. ასე ხდება ყოველ ზონაში.

აპლიკაციაში წარმოდგენილი ზონებია:

1. თეთრი ხიდი: ვანის მუზეუმის არტეფაქტები, დირიჟაბლი, არგოს ხომალდი, ქვაში ნაკვეთი მოლივლივე ტიპოგრაფია პიკასოს ბიჭის თავზე, სივრცული ვიდეო “არაჩვეულებრივი გამოფენიდან”, ცისფერყანწელთა ტაეპები, “ოდისეა: საქუთაისოს” პოსტერი.

2. ვერიკო ანჯაფარიძის სკვერი (ოქროს ჩარდახის მიმდებარედ): სივრცული ვიდეო საბაგიროს შენობაზე, ქვაში ნაკვეთი მოლივლივე ტიპოგრაფია ოქროს ჩარდახის წინ, მუსიკალური გიტარიანი ქანდაკება, უზარმაზარი ფოტო-სტენდები (ჩარჩოს ისეთი დიზაინით, რომელიც მხოლოდ ამ ზონაში გვხვდება), საჰაერო ბუშტი, DMO - იმერეთის ბილბორდი.

3. ცისფერყანწელთა მოედანი: ქვაში ნაკვეთი მოლივლივე ტიპოგრაფია ცისფერყანწელთა ქანდაკების თავზე, “ოდისეა: საქუთაისოს” პოსტერი, ფირსაკრავი, ოცხელის პერსონაჟები კედლებზე, ელენე ახვლედიანისა და ოცხელის სივრცული ვიდეო. ცისფერყანწელთა ტაეპები მთელი ქუჩის გასწვრივ.

4. მონ-პლაზირის თაღი: ცისფერყანწელთა ტაეპები, “ოდისეა: საქუთაისოს” სათამაშო კონსოლი, გაბრიაძის პორტრეტი, ლაღიძის პორტრეტი, სივრცული ვიდეო “ აკაკის მოგზაურობიდან”, “აკაკის მოგზაურობის” კინოაფიშა, ფოტოსტენდი, ისტორიულ გაზეთთა საინფორმაციო სტენდი, ორი ფირსაკრავი, რეროს ბილბორდი.

5. შრომის დიდების მემორიალი: ქვაში ნაკვეთი მოლივლივე ტიპოგრაფია, ტელევიზორი “ქუთაისის მემორიალის” კადრით, “ქუთაისის მემორიალის” პოსტერი, სათაფლიის კუთხე (დინოზავრის ვოლიერი, მონიტორიანი საინფორმაციო სტენდი სათაფლიის შესახებ, სათაფლიის 2 ფოტოსტენდი), კატა. 

6. მესხიშვილის თეატრის მიმდებარედ: ქვაში ნაკვეთი მოლივლივე ტიპოგრაფია (ნაწყვეტი იპოლიტეს ლექსიდან) იპოლიტე ხვიჩიას ქანდაკებასთან, სივრცული ვიდეო “ფეოლადან” იპოლიტე ხვიჩიას ქანდაკებასთან, თეატრისა და კინოს აფიშები, 2 ტელევიზორი, კურდღელი, ფირსაკრავი, კოტე მესხის, ლადო მესხიშვილისა და კოტე მარჯანიშვილის პორტრეტები, ცისფერყანწელთა ტაეპი.

7. მაიაკოვსკის ძეგლის მიმდებარედ: ქვაში ნაკვეთი მოლივლივე ტიპოგრაფია, ფირსაკრავი, ნიკო ნიკოლაძის პორტრეტი, ოცხელის პერსონაჟები კედლებზე, დირიჟაბლი, ფოტოსტენდი, ძველი გაზეთის სტენდი.

8. ექვთიმე თაყაიშვილის ძეგლის მიმდებარედ: ქვაში ნაკვეთი მოლივლივე ტიპოგრაფია, ფირსაკრავი, ოცხელის პერსონაჟები კედლებზე, ფოტოსტენდი, ძველი გაზეთის სტენდი, ტელევიზორი, კატა, ფელიქს ვარლამიშვილის პორტრეტი.

9. ვლადისლავ რაჩკევიჩის ბაღი: ვანის მუზეუმის არტეფაქტები, საჰაერო ბუშტი, ტელევიზორი “ქუთაისის მემორიალის” კადრით, “ქუთაისის მემორიალის” პოსტერი,  ისტორიულ გაზეთთა საინფორმაციო სტენდი, ქვაში ნაკვეთი მოლივლივე ტიპოგრაფია ოცხელის ავიატორის ნეონფიგურის თავზე, ქვაში ნაკვეთი მოლივლივე პოლონეთის გერბი რაჩკევიჩის ბიუსტის თავზე.

10. გალაკტიონის ძეგლის მიმდებარედ: გალაკტიონის სივრცული ვიდეო, ქვაში ნაკვეთი მოლივლივე ტიპოგრაფია გალაკტიონის ძეგლზე, გალაკტიონის საწერი მაგიდა მისი ხელნაწერებით (მიახლოებისას გრამეო შავ-თეთრდება თითქოს ნისლში შედიხარ), გალაკტიონის მაგიდის თავზე მოლივლივე მთვარე, ციდან ცვივა ფურცლები.

	ზედაპირულ ნაწილში კამერაში ჩანს ჰორიზონტალური სლაიდერიც, სადაც განთავსებულია ვანის მუზეუმის არტეფაქტები, ტელევიზორები და ფირსაკრავები, რომელთა დადგმაც ნებისმიერ სივრცეშია შესაძლებელი, სადაც მომხმარებელს მოუნდება. შესაძლებელია თითოეული ობიექტის გაქრობა, ზომისა და ორიენტირების ცვლილებაც. დამატებით, ხელმისაწვდომია ფოტოს გადაღებისა და კამერის ფილტრის შეცვლის ფუნქციონალიც.

	აპლიკაციის გადმოწერა შესაძლებელია მინიმუმ საშუალო დონის გამომთვლელი რესურსის მქონე ტელეფონით, რომელსაც შესაბამისი ტექნოლოგიის მხარდაჭერა აქვს. ასევე, მნიშვნელოვანია, რომ აპლიკაციის გამოყენება ქალაქის განათების ჩართვამდეც შესაძლებელია.

აპლიკაცია არის უფასო და ყველასთვის ხელმისაწვდომი.

აქტივობათა გეგმა/გრაფიკი 

	
1
	
ტურისტული ბაზრის მოთხოვნის ანალიზი, რომლის საფუძველზეც გამოვლინდა ქალაქისთვის აუდიო/ვიზუალური ციფრული პროდუქტის შექმნის საჭიროება.

	
2
	სამოქმედო გუნდის შექმნა

	3

	აპლიკაციის ტექნიკური დავალების შემუშავება

	4
	ტენდერის გამოცხადება და გამარჯვებულის გამოვლენა

	5

	პროექტის განხორციელება და ჩაბარება




პროექტის განხორციელებისათვის მიღებული/გაფორმებული გადაწყვეტილებების, ან პროექტთან დაკავშირებული დოკუმენტების ჩამონათვალი 

· აპლიკაციის ტექნიკური დავალების შემუშავების დოკუმენტი - დანართი 1
· სატენდერო კომისიის ოქმი - დანართი 2

ინფორმაცია მოქალაქეების, სხვადასხვა ორგანიზაციებისა და ინსტიტუციების   ჩართულობის შესახებ;

	იმერეთის დანიშნულების ადგილის მართვის ორგანიზაციის დამფუძნებელი კრების (იმერეთის 12 მუნიციპალიტეტის მერი, სახელმწიფო რწმუნებული იმერეთის მხარეში) ჩართულობა - 2025 წლის სამოქმედო გეგმა წარედგინა დამფუძნებელ კრებას, რის შემდეგაც ციფრული პროდუქტების შექმნას აბსოლუტურმა უმრავლესობამ მხარი დაუჭირა და დამტკიცდა. ამასთან, DMO იმერეთი სისტემატურად მართავს საკონსულტაციო, საანგარიშო შეხვედრებს ადგილობრივ ტურისტულ კერძო სექტორთან.

ინფორმაცია პროექტისთვის გამოყენებული რესურსის შესახებ. მ.შ.: 

ა) ადამიანური რესურსი - საკუთარი/არასაკუთარი;

	საკუთარი - ორგანიზაციის მენეჯმენტი, შესყიდვებისა და საქმის წარმოების სპეციალისტი, პროექტების მართვის სპეციალისტი, ბუღალტერი, სახელმწიფო შესყიდვების სპეციალისტი.

	არასაკუთარი - ტენდერში გამარჯვებული კომპანიის თანამშრომლები, კერძოდ, ციფრული ხელოვნების სტუდია რეროს 3 პროგრამული უზრუნველყოფის სპეციალისტი, 2 დიზაინერი, 2 მარკეტინგის სპეციალისტი, 11 ტესტერი;

ბ) ფინანსური - მუნიციპალიტეტის ბიუჯეტი/დონორის დახმარება;

	იმერეთის დანიშნულების ადგილის მართვის ორგანიზაციის ბიუჯეტიდან გამოიყო 105 000 ლარი, ორგანიზაციის ბიუჯეტი შედგება 12 მუნიციპალიტეტის ბიუჯეტიდან გადმორიცხული ტრანშებით და მთავარი კონტრიბუტორია ქალაქ ქუთაისის მუნიციპალიტეტი. პროექტის თანხა სრულად დაფინანსებულია ქალაქ ქუთაისის მუნიციპალიტეტის ბიუჯეტიდან.

გ) გამოყენებული მატერიალურ-ტექნიკური რესურსი;

ციფრული ხელოვნების სტუდია რერო-ტექნიკურ, ტექნოლოგიური ბაზა.

პროექტის განხორციელების პროცესში გამოკვეთილი პრობლემებისა და მათი გადაჭრის გზების აღწერა;

	აპლიკაციის დასამზადებლად მომწოდებელს უნდა შეესწავლა ქუთაისის კულტურული ისტორია, ბეჭდური მასალები, ლიტერატურა. აპლიკაციის ვიზუალური მხარე მთლიანად უნდა შემდგარიყო ქუთაისური, ვინტაჟური ესთეტიკის თვალისმომჭრელი გრაფიკული ნამუშევრებისგან. დავალების კომპლექსურობიდან გამომდინარე DMO  იმერეთი, ქალაქ ქუთაისის მუნიციპალიტეტი  ჩართული იყო ყველა ეტაპზე საჭირო მასალის მოძიების, მოპოვების პროცესებში, რისი სრული სურათიც ერთობლივად აქამდე არ იყო თავმოყრილი.

	პრობლემა იყო ქალაქის სკანირება. სკანირებისთვის საჭირო იყო მკვეთრი სინათლე, თუმცა ტერიტორიაზე ადამიანების მინიმალური მობილობა. გამომდინარე იქიდან, რომ ქალაქის ცენტრში მობილობის შეზღუდვა შეუძლებელი იყო, სკანირებები ხორციელდებოდა დილის ხუთი საათიდან დილის 6:30 - ის ჩათვლით.

· ინფორმაცია იმ პარტნიორების შესახებ, ვინც ჩართულნი იყვნენ პროექტის დაგეგმვის, ან განხორციელების ეტაპზე; 

· ქ. ქუთაისის მუნიციპალიტეტის მერია
· ა(ა)იპ ,,იმერეთის დანიშნულების ადგილის მართვის ორგანიზაცია” (DMO იმერეთი)
· ციფრული ხელოვნების სტუდია ,,რერო“

8. მიღწეული შედეგი და დადებითი გავლენა: 

	მოცემულმა პროექტმა ქალაქში შექმნა ახალი ტურისტული ატრაქცია, რომელიც ქალაქის სტაბილური, მაღალტექნოლოგიური ღირსშესანიშნაობაა. აპლიკაციამ სტუმრებისა და ახალგაზრდებისთვის წარმოაჩინა, არა მხოლოდ ის ისტორიული და მაღალკულტურული მდგენელები, რომელიც ქუთაისის მახასიათებლებია ანტიკური ხანიდან მოყოლებული, არამედ მკაფიო ხაზი გაუსვა, რომ ქალაქი მსოფლიოს მაღალტექნოლოგიურ ავანგარდშია.
დღესდღეობით, სხვადასხვა მარკეტინგული კამპანია აკუმულირებულად მიწვდა 1 594 243 ადამიანს. Impression მაჩვენებელია 4,202,429. აპლიკაციაზე გადასასვლელ ბმულს დაკლიკა 17,675 ადამიანმა. რეკლამაზე ჩართულობა (Engagement) გამოიხატა 973 076-ჯერ. 

	აპლიკაციის ბმულის გარდა, ორივე (Apple App Store & Google Play Store) აპლიკაციის გვერდების მონახულების აკუმულირებული მაჩვენებელია 9480, დღეის მონაცემებით აკუმულირებული გადმოწერის რიცხვია 1178; თითოეული მაჩვენებელი აქტიური მარკეტინგული კამპანიის ფარგლებში საათობრივად იზრდება.

9. მიღებული გამოცდილება და გაკეთებული დასკვნები:
	ქუთაისში AR ტექნოლოგიაზე დაფუძნებული ტურისტული აპლიკაციის - ,,ფანტომემი: არაჩვეულებრივი გამოფენა“ - დანერგვის პროცესმა აჩვენა, რომ ინოვაციური ციფრული პროდუქტები აუცილებელია კულტურული ტურიზმის თანამედროვე სტანდარტებთან მისასადაგებლად. პროექტის განხორციელების შედეგად მიღებული გამოცდილება მოიცავს რამდენიმე მნიშვნელოვან დასკვნას:
· ინოვაციური ციფრული გადაწყვეტები ზრდის ქალაქის კონკურენტუნარიანობას
	აპლიკაციამ ნათლად წარმოაჩინა, რომ კულტურული მემკვიდრეობის გაძლიერებული რეალობით გაცოცხლება ზრდის როგორც შიდა, ასევე საერთაშორისო ვიზიტორების ინტერესს ქალაქის მიმართ. ქუთაისმა შეძლო თავისი ისტორიული, არქიტექტურული და კულტურული სიმდიდრის თანამედროვე ფორმატში წარმოჩენა, რაც ქალაქს აყენებს ტექნოლოგიური ტურიზმის ავანგარდში.
· ტექნოლოგიური პროდუქტები ეფექტიანად პასუხობს ახალგაზრდების ინტერესებს
	ახალგაზრდების ჩართულობის მაღალი მაჩვენებელი მიუთითებს, რომ ინტერაქტიული და ვიზუალურად მიმზიდველი ციფრული სერვისები მათთვის განსაკუთრებით ეფექტურია. ეს მიმართულება ძლიერი ინსტრუმენტია ადგილობრივი ტურიზმის განახლებისა და მისი „გაცოცხლებისთვის.“
· კომპლექსური სერვისების განვითარება საჭიროა კულტურული ტურიზმის გაძლიერებისთვის
	აპლიკაციამ დაამტკიცა, რომ ტურისტებისთვის მნიშვნელოვანია მრავალშრიანი, მრავალსენსორული გამოცდილება – ვიზუალური, აუდიო და სივრცით-ინტერაქტიული კომპონენტების კომბინაცია ქმნის მაღალეფექტიან პროდუქტს, რომელიც ახლებურად აღქმას აძლევს კულტურულ ობიექტებს.
· ხელოვნური ინტელექტისა და AR ტექნოლოგიის ინტეგრაცია ზრდის ინფორმაციის მიწოდების ხარისხს
	აპლიკაციის AI-გახმოვანებული აუდიოგიდი და მაღალი ხარისხის 3D ვიზუალიზაციები კულტურულ და ისტორიულ მასალას ხელმისაწვდომს, მარტივად გასაგებს და ემოციურად ჩართულს ხდის. ეს ფორმატი განსაკუთრებით ეფექტიანია რთული ისტორიული ინფორმაციის გასაადვილებლად.
· მოქალაქეებისა და ტურისტებისგან მიღებული უკუკავშირი მნიშვნელოვანია პროდუქტის გაუმჯობესებისათვის
	მომხმარებელთა მაღალი ჩართულობა და პოზიტიური შეფასებები ადასტურებს პროექტის საჭიროებას. მიღებული რეკომენდაციები საფუძველს ქმნის აპლიკაციის მომავალ ეტაპებზე განახლებისა და გაფართოებისთვის.
· პროექტმა გაამყარა რწმენა, რომ ციფრული ტურისტული სერვისები მდგრადი განვითარების წინა პლანზე დგას
ინიციატივამ აჩვენა, რომ მსგავსი პროდუქტები არა მხოლოდ ერთჯერადი მოვლენაა, არამედ ქმნის მუდმივ, განახლებად, მდგრად ღირსშესანიშნაობას, რომელიც ქალაქს გრძელვადიან ეკონომიკურ სარგებელს მოუტანს.
ინფორმაცია პრაქტიკის/ინიციატივის მდგრადობის შესახებ
	აპლიკაცია - გაძლიერებული რეალობა (AR) ქუთაისის არქიტექტურისთვის - ,,ფანტომემი: არაჩვეულებრივი გამოფენა“ გარდა იმისა, რომ წარმოადგენს ტურისტულ პროდუქტს, ასევე მნიშვნელოვანი წინგადადგმული და ინოვაციური ნაბიჯია როგორც მუნიციპალური სერვისი, დაინტერესების შემთხვევაში გამოვთქვამთ მზადყოფნას ჩვენი გამოცდილება გავუზიაროთ სხვა მუნიციპალიტეტებს მსგავსი პროდუქტების შექმნის და დანერგვის პროცესებში.

10. საკრებულოს როლი:
	ქუთაისის მუნიციპალიტეტის საკრებულო, როგორც ადგილობრივი თვითმმართველობის წარმომადგენლობითი რგოლი, ჩართული იყო პროექტის სტრატეგიულ დონეზე. საკრებულოს როლი გამოიხატა შემდეგში:
· მუნიციპალიტეტის პოლიტიკისა და პრიორიტეტების განსაზღვრა
	საკრებულომ დაამტკიცა ქუთაისის მუნიციპალიტეტის სოციალურ-ეკონომიკური განვითარების პრიორიტეტები, სადაც განსაკუთრებულ ადგილს იკავებს ტურისტული  ინოვაციური ციფრული სერვისების და ქალაქის კულტურულ-ისტორიული მემკვიდრეობის პოპულარიზაციის მიმართულება. 
· ბიუჯეტის დამტკიცება და ფინანსური მხარდაჭერის უზრუნველყოფა
	შემოსულ ბიუჯეტურ განაცხადებზე დაყრდნობით საკრებულომ დაამტკიცა ა(ა)იპ „იმერეთის დანიშნულების ადგილის მართვის ორგანიზაციის” (DMO იმერეთი) ძირითადი ბიუჯეტი, რის შემადგენლობაში გათვალისწინებული იყო აღნიშნული პროექტის დაფინანსება. შესაბამისად, საკრებულოს გადაწყვეტილებამ შექმნა სამართლებრივი და ფინანსური საფუძველი აპლიკაციის „ფანტომემი: არაჩვეულებრივი გამოფენა“ რეალიზაციისთვის.
11. პრატიკასთან/ინიციატივანსთან ან ამავე საკითხთან დაკავშირებული,  სამომავლო გეგმების მოკლე  მიმოხილვა; 
	ქალაქ ქუთაისის მუნიციპალიტეტი, როგორც DMO იმერეთის ბიუჯეტის მთავარი კონტრიბუტორი გააგრძელებს ქალაქსა და რეგიონში ტურისტული პროდუქტების და სერვისების განვითარების ხელშეწყობას, მათ შორის აქცენტი კვლავ გაკეთდება ტურისტულ ციფრულ, მუნიციპალურ სერვისებზე.

	ა(ა)იპ ,,იმერეთის დანიშნულების ადგილის მართვის ორგანიზაცია” სამომავლოდ გეგმავს შექმნას ქალაქ ქუთაისის სამეფო კომპლექსს ოქროს ჩარდახში თანამედროვე ციფრული მუზეუმის კონცეფცია, რომელიც, ერთი მხრივ, გაამრავალფეროვნებს უნიკალური კულტურული მემკვიდრეობის ძეგლის ფუნქციურ დატვირთვას  და ამასთანავე, ხელს შეუწყობს ტურიზმის განვითარებას ქუთაისსა და იმერეთის რეგიონში. 
	ციფრული მუზეუმი იქნება ინოვაციური სივრცე, სადაც თანამედროვე ტექნოლოგიების გამოყენებით მოხდება საქართველოს, იმერეთის და ქუთაისის კულტურული მემკვიდრეობის, არქივების, ხელოვნებისა და ისტორიის გაცოცხლება — ინტერაქტიული ინსტალაციების, აუდიოვიზუალური მასალების, ვირტუალური და დამატებითი რეალობის პლატფორმების მეშვეობით.


12. საკონტაქტო ინფორმაცია: 

· განაცხადის შევსებაზე პასუხისმგებელი პირის მონაცემები: 
გიორგი ცხაკაია
მერის პირველი მოადგილე
599011101
giorgi.tskhakaia@kutaisi.gov.ge

· პროექტის საკონტაქტო პირების მონაცემები: 

მარინე ხაჭაპურიძე
DMO იმერეთის აღმასრულებელი დირექტორი
595 18 68 18
                 marisha.devidze@gmail.com

ლალი ჟორჟოლიანი
DMO იმერეთის შესყიდვებისა და საქმისწარმოების სპეციალისტი
558203150
lalizhorzholiani@gmail.com

13. თანდართული დოკუმენტების/მასალების სია 
ა) ტექნიკური დავალება-დანართი 1;
ბ) სატენდერო კომისიის სხდომის ოქმი-დანართი 2;
გ) ფოტო-ვიდეო მასალა ან შესაბამისი ლინკები:
· http://rerodev.com/go-phantoms 
· https://drive.google.com/file/d/11sZh_zvjCpyvynFu9TJGgVP3XYLPHD7A/view?usp=share_link
· https://youtu.be/oeV9U_wxb7s?si=ZW8oggYLK-6ngzST
· https://www.facebook.com/reel/2852698431603517
· https://www.facebook.com/reel/1151801556601319
· https://www.facebook.com/reel/755297900889836
· https://www.facebook.com/reel/815593204153979
· https://www.facebook.com/reel/1442337197073051
· https://www.facebook.com/reel/684798284652316
· https://www.facebook.com/KutaisiTravel/videos/1287873352633496
· https://www.facebook.com/KutaisiTravel/videos/640210722143680

